
Os fondos da prensa local:
«El Mandeo» (1902)

XESÚS TORRES REGUEIRO*

No momento de realizar o meu estudo e catalogación da prensa betanceira1 non
existían nos fondos do arquivo municipal exemplares desta publicación, da que
apenas tiñamos referencias do seu título, periodicidade e ano de aparición. Anos

pasados incorporáronse ao arquivo tres coleccións (unha delas, procedente do legado de
Vales Villamarín), compostas por unha ducia de exemplares cada unha, que penso conforman
a totalidade dos que existiron.

El Mandeo xurde logo dunha serie de semanarios festivos efémeros (El Cornetín, El
Chaparrón, Un suspiro de El Chaparrón, La Cántarida, La Mariposa, Doña Prudencia)
que se van sucedendo nun curto período de tempo a comezos do século pasado e
xustamente despois da desaparición de Otro Pueblo, rival ideolóxico de El Pueblo. Para
combatir e confrontarse con este, os sectores que detentan o poder municipal sacaron a
escea primeiramente El Progreso, que logo terá continuación nos meses seguintes en
Otro Pueblo, que continúa na mesma tónica do seu antecesor. Trátase simplemente dun
cambio de cabeceira e dun intento de cambio de imaxe para competir con El Pueblo,
concedéndolle relevancia e espacio aos temas agrícolas. A Otro Pueblo seguiralle El
Mandeo, aínda que cunha orientación máis informativa que política, evitando o
enfrontamento con El Pueblo. A continuidade dase a través dos lectores e subscritores.
Así o recoñece El Mandeo, no seu número 1, querendo negar o carácter de continuador
de Otro Pueblo: “...muchos de nuestros apreciables suscriptores que lo fueron también
del semanario ́ Otro Pueblo´que dejó de tirarse...” xustificando a continuidade do folletín
coleccionable que viña publicando Otro Pueblo sobre “Manera de mejorar la elaboración
de nuestros vinos...” Por certo, a entrega aparecida no número 1 repetíuse no número 2,
quizá por erro de maquetación. Esta segunda parte do folletín rematará no número 9, sen
que nos seguintes números apareza ningún outro, pese a estar anunciado.

O caso é que coa desaparición de El Pueblo, en xuño de 1902, ao parecer por problemas
coa censura, o semanario El Mandeo, que na sua aparición fora ironicamente saudado por
aquel como “colega fluvial” e desexándolle “grandes crecidas”, suspenderá tamén o seu
curso como se a falta de competencia lle quitase azos para seguir.

* Xesús Torres Regueiro é betanceiro e autor de numerosos traballos sobre historia local e
de Galicia, moitos deles publicados neste mesmo Anuario Brigantino.
1. A prensa betanceira, en “Anuario Brigantino” números 6, 7 e 8, correspondentes a 1983, 1984 e
1985, respectivamente.

Sempre foi recurrente na vella prensa local o botar man do río que pasaba pola cidade.
Se miramos, por exemplo, noutras vilas galegas, veremos abondosas “cabeceiras fluviais”
ata o punto de poder facer con elas un mapa hidrográfico do país: El Miño, El Cabe, El Eo,
El Avia, El Landro, Ecos del Eume..., todos así co artigo castelanizado. En Betanzos xa
houbera anteriormente outros órganos xornalísticos homenaxeando na súa cabeceira aos
ríos que circundan a cidade, neste caso ao río pequeno: o semanario Las Riberas del
Mendo que sacaba o médico-poeta Fernando García Acuña por 1888, e posteriormente El
Mendo, que tiña periodicidade diaria, nada menos, por 1890. Na ficción, o betanceiro José
García Acuña, irmán do anterior, deulle vida na súa novela La Mariñana (1924) a un Ecos
del Mandeo que nunca chegou a existir.

El Mandeo, cunha cabeceira con fermosas letras góticas, subtitulábase “Semanario
independiente, noticiero y de intereses”. Tiña periodicidade semanal, saíndo os xoves
nun principio e os sábados a partir do número 6. Fixo a súa aparición o 17 de abril de 1902
e o que creemos derradeiro número corresponde ao 5 de xullo do mesmo ano, saíndo un
total de doce números.

É un periódico integramente escrito en castelán e completamente anónimo: ninguén
asina, ninguén figura como director, redactor ou siquera como colaborador. Imprimíase no
obradoiro local dos Sucesores de Castañeira, sito na casa número 11 da rúa de Pardiñas
(actual rúa da Cerca), enderezo que era tamén o da redacción e administración, o que pode
indicar un compromiso do impresor co semanario. En varias ocasións o impresor Bernardo
Boni (rexente do obradoiro) impulsou o nacemento de periódicos locais.

Contaba con catro páxinas, a catro columnas, cun formato de 50 x 32 cm. (a mancha é de
40 x 26), reservando a metade da última para a publicidade de compañías de seguros (La
Mutual Life -só no primeiro número- e La Mutua de New York, os máis grandes, que tiñan
o mesmo delegado en Betanzos) e comercios e oferta de servicios varios de Betanzos
(Café de Madrid, o almacén de abonos La Ceres Brigantina, un zapateiro a domicilio, o
“Tren de plachado” de Carmen López, a lexívia líquida antiséptica que despachaba José
Germade, a “corseteira” Aurea Beade) e da Coruña (Taller de camisería, Nueva cordonería
de Gregorio Ponte). Nalgún número quedarían dous espacios dispoñibles, indicativos do
escaso éxito publicitario do semanario. A inserción de publicidade custaba 1 céntimo de
peseta por centímetro cadrado, que se reducía á metade para os subscritores, polo que os
ingresos por este concepto eran mínimos. O exemplar vendíase a 10 céntimos de peseta e
a subscrición custaba en Betanzos 40 céntimos ao mes, e a trimestral era de 1´50 ptas. para
a Península, mentres que para o estranxeiro ascendía a 3 ptas.

As únicas seccións fixas son a Local, En el Ayuntamiento (con información das sesións
plenarias), Colaboración popular, as táboas cos horarios de marés e de trens, esta coa hora
de Greenwich e a de Betanzos, que atrasaba 33 minutos respecto a aquela, e era a que
marcaban os reloxos da torre municipal e de Santo Domingo... cando a marcaban. Na
sección local recollíase todo tipo de noticias, rexoubas, lerias, timbas, roubos, rifas, pelexas
e liortas veciñais, ás veces con moito humor. Nelas cítanse moitas veces aos protagonistas
cos alcumes cos que eran coñecidos: Troulo, Meleira, Leitona, Mandayo, a Rega,
Machacante, a Raposa, Carne asada, a Galiñeira, a Ligera, o Francia, o Lousada, o Ánimas,
Caravel, Trillas, Mamoya... Moitos deles, pasando de pais a fillos, chegaron ata hoxe2.

XESÚS TORRES REGUEIRO

2. Sobre o tema dos alcumes pode verse o noso libro, en parcería con Xulio Cuns Lousa, “Alcumes
recollidos en Betanzos”, editado polo Excmo. Concello de Betanzos en 1989.

A través da Sección Local coñecemos tamén pequenas
noticias sobre as importantes e concorridas romarías de Santa
Cruz de Aranga e Frai Pedro, o incipiente asociacionismo obreiro
local, os prezos das feiras, os fallos no aínda novidoso fluído
eléctrico, os desaxustes dos reloxos públicos, polémicas
urbanísticas na rúa Travesa ou sobre a necesidade do Lavadeiro
das Cascas que construían os filántropos García Naveira, o
comezo das obras de variación do cauce do río Mandeo para a
construcción do ferrocarril a Ferrol, ou o andazo de glosopeda
no gando vacún que favoreceu a introducción de carne arxentina
en perxuizo da gandería autóctona. A partir do número 3 abre
unha sección destinada á Colaboración popular, para recoller
opinións e demandas que tendan ao ben xeral, reservándose o
dereito de publicación. Publicarán algunhas de obreiros e mestres
de obras queixándose da ruína e abandono de casas particulares
e edificios e monumentos municipais como o matadeiro ou macelo
e a fonte de Diana, cuberta de “orín”.

Aínda que na cidade viñan de celebrarse uns pomposos
“Juegos Florales” uns meses antes (en agosto de 1901), nunha
crónica teatral refírense á escasa afición da poboación a asistir
ao teatro e nun momento de desencanto afírmase duramente:
“Este Betanzos si no es, parece al menos el pueblo más inculto
y grosero de nuestra atrasada España. Sentimos tener que
confesarlo pero la verdad es nuestro lema.”

Fóra dos asuntos locais, poucos son os temas de interese
que trata. Nun artigo do número catro critícase o trato do goberno central a Galicia: “...Que
no sea la protección solamente para unas regiones y el desamparo para otras. Mídaselas
a todas con el mismo rasero (...) Es necesario, sin embargo, vivir alerta y no fiarse de las
promesas del Gobierno. Las promesas que no se cumplen engendran desconfianza.”
Baixo o título “El país de Jauja” critícanse os cartos que se gastarán nos festexos de
coroación do novo monarca Alfonso XIII. Acerca deste tema dará noticias sobre a coroación
e de persoas que regresaron dos festexos e aproveitará para declararse accidentalista
sobre a forma de goberno: “No somos carlistas, constitucionales, republicanos ni cosa
alguna que a la forma de gobierno haga relación, porque estamos convencidos de que
la excelencia en el régimen de una nación y el buen gobierno no depende tanto de la
forma que revisten, como de la bondad de las personas que ejercen el poder...”

El Mandeo intercambiábase con algúns periódicos doutras localidades galegas: Faro
de Vigo, El Ciclón, El Áncora (de Pontevedra), La Ciudad del Cabe, La Voz de Galicia,
Fray Prudencio (de Caldas de Reis), Follas Novas, El Eco Ortegano, La Tribuna ou El
País de las Rías (de Vilagarcía)... son algúns dos que aparecen citados.

O 12 de xullo de 1902, a redacción de El Mandeo publicaba unha circular xustificando
a suspensión temporal da publicación por “causas agenas à nuestra voluntad y relativas
al establecimiento tipográfico donde se imprime...”. Prometen continuar a mesma
“conducta imparcial” ao reaparecer, mais non nos consta que esa reaparición se producise,
ficando momentaneamente Betanzos sen prensa ata o ano seguinte.

OS FONDOS DA PRENSA LOCAL: «EL MANDEO» (1902)

Anuario Brigantino 2007, nº 30

Casa nº 11 da Rúa da
Cerca onde estaba a

imprenta de Castañeira
na época de El Mandeo.

A praza do
Campo na

época de El
Mandeo.

Foto de F.J.
Martínez
Santiso.

Circular que
anuncia a

suspensión
temporal, que
remataría por
ser definitiva.

